
	মলয় দেবনাথ ,এই যুগ ,আলিপুরদুয়ার ,১১ অক্টোবর : গোপন সূত্রে পাওয়া তথ্যের ভিত্তিতে অভিযান চালিয়ে মাদারিহাট থানার পুলিশ তিনজনের কাছ থেকে ৫০০ টাকার ৫৯টি সন্দেহজনক জাল নোট উদ্ধার করল। উদ্ধার হওয়া নোটগুলির মোট অভিহিত মূল্য ২৯ হাজার ৫০০ টাকা। রবিবার মাদারিহাট থানার অন্তর্গত মধ্য রাঙ্গালিবাজনা এলাকার ডালডালিয়ায় এই ঘটনাকে কেন্দ্র করে চাঞ্চল্য ছড়িয়েছে।পুলিশ সূত্রে জানা গিয়েছে, ডালডালিয়ায় কয়েকজন সন্দেহভাজন ব্যক্তির উপস্থিতির খবর পেয়ে মাদারিহাট থানার সাব-ইনস্পেক্টর দেবব্রত বর্মনের নেতৃত্বে পুলিশের একটি দল দ্রুত ঘটনাস্থলে পৌঁছয়। সেখানে সাহানুর ইসলামের বাড়িতে তিনজনকে দেখতে পান পুলিশকর্মীরা। প্রাথমিক জিজ্ঞাসাবাদে জানা যায়, ওই তিনজন সাহানুর ইসলামের বাড়িতে এসেছিলেন।এরপর তাঁদের সঙ্গে থাকা ব্যাগপত্র তল্লাশি করতেই ৫০০ টাকার ৫৯টি সন্দেহভাজন জাল নোট উদ্ধার হয় বলে পুলিশ জানিয়েছে।ধৃতদের মধ্যে রয়েছেন দক্ষিণ ২৪ পরগনার জয়নগর থানার অন্তর্গত দক্ষিণ বারাসতের গোদাপোর বাসিন্দা ৩৮ বছর বয়সি ফজরুল রহমান সর্দার এবং ৩৬ বছর বয়সি নুর আলম শেখ। তৃতীয় ব্যক্তি উত্তর ২৪ পরগনার দেগঙ্গা থানার অন্তর্গত ভাসলিয়া এলাকার সাথাতিয়ার বাসিন্দা ছাবিকুন নাহার।উদ্ধার হওয়া নোটগুলি কোথা থেকে আনা হয়েছিল এবং এই ঘটনার সঙ্গে আরও কেউ জড়িত রয়েছেন কি না, তা খতিয়ে দেখছে পুলিশ। নোটগুলি সত্যিই জাল কি না, তা নিশ্চিত করতে তদন্তের প্রয়োজন রয়েছে। ঘটনার পরিপ্রেক্ষিতে আইন অনুযায়ী প্রয়োজনীয় পদক্ষেপ গ্রহণের প্রক্রিয়া শুরু করেছে মাদারিহাট থানার পুলিশ।

	১ লক্ষ ৯০ হাজার সিগারেট উদ্ধার ,গ্রেপ্তার ১
	মলয় দেবনাথ ,এই যুগ ,আলিপুরদুয়ার ,১১ অক্টোবর : গোপন সূত্রে প্রাপ্ত তথ্যের ভিত্তিতে অভিযান চালিয়ে বিপুল পরিমাণ সিগারেট উদ্ধার করল পুলিশ। ঘটনায় রাজস্থানের এক বাসিন্দাকে গ্রেপ্তার করা হয়েছে। শনিবার সন্ধ্যায় আলিপুরদুয়ারের ভেলুর ডাবরি পাকড়িতলা এলাকা থেকে জগদীশ প্রসাদ স্বামী নামে ওই ব্যক্তিকে গ্রেপ্তার করা হয়। ধৃত ব্যক্তি রাজস্থানের বাসিন্দা বলে জানা গিয়েছে।পুলিশ সূত্রে খবর, অভিযান চালিয়ে একটি কনটেনার আটক করা হয়। তল্লাশি চালাতেই উদ্ধার হয় ১৯টি কার্টুনে রাখা মোট ১ লক্ষ ৯০ হাজার সিগারেট। এত বিপুল পরিমাণ সিগারেট কোথা থেকে আনা হচ্ছিল এবং কোথায় নিয়ে যাওয়া হচ্ছিল, তা খতিয়ে দেখছেন তদন্তকারীরা।প্রাথমিকভাবে অনুমান করা হচ্ছে, সিগারেট বোঝাই কনটেনারটি গুয়াহাটি থেকে রাজস্থানের উদ্দেশে নিয়ে যাওয়া হচ্ছিল। তবে এই পরিবহণের পিছনে অন্য কোনও উদ্দেশ্য ছিল কি না, সিগারেট পরিবহণের বৈধ নথিপত্র ছিল কি না, তা তদন্ত করে দেখছে পুলিশ।শনিবার সন্ধ্যায় গ্রেপ্তারের পর রবিবার ধৃত জগদীশ প্রসাদ স্বামীকে আদালতে তোলা হয়। উদ্ধার হওয়া সিগারেটের উৎস, পরিবহণ সংক্রান্ত নথিপত্র এবং এই ঘটনার সঙ্গে আর কেউ জড়িত রয়েছে কি না, তা জানার চেষ্টা করছেন তদন্তকারীরা।বিপুল পরিমাণ সিগারেট উদ্ধার ও কনটেনার আটককে কেন্দ্র    করে     এলাকায় চাঞ্চল্য ছড়িয়েছে।   তবে    সিগারেটগুলি    অবৈধভাবে    পরিবহণ করা হচ্ছিল কি না, তা তদন্তের ফলাফল ও নথিপত্র যাচাইয়ের পরই স্পষ্ট হবে।

	উদ্ধার প্রায় এক লক্ষ টাকা মূল্যের অবৈধ বাজি ,গ্রেপ্তার এক
	সুকুমার রঞ্জন সরকার ,এই যুগ ,আলিপুরদুয়ার ,১১ অক্টোবর : আলিপুরদুয়ার জেলা পুলিশের জয়গাঁ থানার পুলিশ রবিবার সকালে বিশ্বস্ত সূত্রে পাওয়া খবরের ভিত্তিতে থানা এলাকার সমাজ কল্যান এলাকায় গোর্খাভবনে অভিযান চালিয়ে প্রচুর পরিমান অবৈধ বাজি উদ্ধার করে। গ্রেপ্তার করা হয় এক ব্যক্তিকে। জানা গেছে ধৃত ব্যক্তির নাম অর্জুন কুমার, সে বিহারের মজফরপুর জেলার বাসিন্দা, জয়গাঁতে সমাজকল্যান এলাকার গোর্খাভবনে ভাড়া থাকে। পুলিশ জানায় উদ্ধার করা বাজির আনুমানিক বাজার মূল্য প্রায় এক লক্ষ টাকা। ধৃতের বিরুদ্ধে নির্দিষ্ট আইনী ধারায় মামলা রুজু করা হয়েছে ও আলিপুরদুয়ার আদালতে পেশ করার প্রস্তুতি গ্রহন করা হয়েছে।

	বন কর্মীর তৎপরতায় বড় দুর্ঘটনার হাত থেকে রক্ষা পেলো বুনো হাতির বিশাল পাল
	নিজস্ব সংবাদদাতা ,এই যুগ ,শিলিগুড়ি ,১১ অক্টোবর : বন কর্মীর উপস্থিতবুদ্ধি ও তৎপরতায় রক্ষা পেলো বুনোহাতির এক বিশাল পাল। জানা গেছে শনিবার বিকালে সত্তরটি হাতির একটি পাল বাগডোগরা রেঞ্জের টুকরিয়াঝার জঙ্গল থেকে বেরিয়ে রেল লাইন পেরিয়ে নকশালবাড়ির জঙ্গলের দিকে যাচ্ছিলো। সেই সময় রেল লাইন ধরে ছুটে আসছিলো সিকিম মহানন্দা এক্সপ্রেস। বিষয়টি নজরে পড়ে বন দপ্তরের কুইক রেস্পন্স টিমের সদস্য আকাশ কেরকেট্টার। উল্লেখ্য প্রতিবছর  এই সময় হাতির পাল কার্শিয়াং এর জঙ্গলের দিকে যাত্রা শুরু করে আর সে কারনেই বন দপ্তরের কুইক রেস্পন্স টিম হাতিদের নিরাপদ যাতায়াত সুনিশ্চিত করতে সর্বোচ্চ সতর্কতা অবলম্বন করে নজরদারীর কাজে মোতায়েন থাকে। সেই নজরদারী দলের সদস্য আকাশ কেরকেট্টা ট্রেন আসতে দেখে লাল কাপড় ওড়াতে থাকেন। লাল কাপড় দেখে ট্রেন চালক ট্রেন থামিয়ে দেন ও হাতির পালটি নিরাপদে লাইন পেরিয়ে যায়। আর বড়োসড়ো দূর্ঘটনার কবল থেকে রক্ষা পায় হাতির পালটি।

